Улсын Их Хурлын 2015 оны намрын ээлжит чуулганы Төрийн 

байгуулалтын байнгын хорооны 2016 оны 01 дүгээр сарын 27-ны 

өдөр /Лхагва гараг/-ийн хуралдааны гар тэмдэглэл


Байнгын хорооны дарга А.Бакей ирц, хэлэлцэх асуудлыг танилцуулж хуралдааныг даргалав.


Хуралдаан ирвэл зохих 19 гишүүнээс 10 гишүүн ирж, 52,6 хувийн ирцтэйгээр 14 цаг 41 минутад Төрийн ордны “Б” танхимд эхлэв.


Чөлөөтэй: М.Энхболд.


Эмнэлгийн чөлөөтэй: С.Дэмбэрэл.


Тасалсан: Н.Алтанхуяг, Сүхбаатарын Батболд, Ц.Дашдорж, Г.Уянга, Л.Цог, О.Содбилэг, Н.Энхболд.

А.Бакей:  -Хэлэлцэх асуудалтай холбогдуулан Төрийн албаны тухай хуулийн /шинэчилсэн найруулга/ төсөл, Төрийн албаны тухай хуульд нэмэлт, өөрчлөлт оруулах тухай хуулийн төслийн анхны хэлэлцүүлгийг хойшлуулах саналаар санал хураалт явуулъя.


Зөвшөөрсөн

9


Татгалзсан

1


Бүгд


10


90,0 хувийн саналаар санал дэмжигдлээ.


Нэг. Монгол Улсын Их Хурлын тухай хуульд өөрчлөлт оруулах тухай хуулийн төсөл /хэлэлцэх эсэх/.


Хэлэлцэж буй асуудалтай холбогдуулан Төрийн байгуулалтын байнгын хорооны ажлын албаны ахлах зөвлөх Ч.Ариунхур байлцав.


Хууль санаачлагчийн илтгэлийг Улсын Их Хурлын гишүүн Д.Батцогт танилцуулав.


Хууль санаачлагчийн илтгэлтэй холбогдуулан Улсын Их Хурлын гишүүдээс асуулт болон санал гараагүй болно.


А.Бакей:  -Монгол Улсын Их Хурлын тухай хуульд нэмэлт оруулах тухай хуулийн төслийг чуулганы нэгдсэн хуралдаанаар хэлэлцүүлэх нь зүйтэй гэсэн саналаар санал хураалт явуулъя.


Зөвшөөрсөн

10


Татгалзсан

0


Бүгд


10


100 хувийн саналаар санал дэмжигдлээ.


Байнгын хорооноос гарах санал, дүгнэлтийг Улсын Их Хурын гишүүн Сундуйн Батболд танилцуулахаар тогтов.


Уг асуудлыг 14 цаг 50 минутад хэлэлцэж дуусав.


Хоёр. Монгол Улсын Их Хурлын чуулганы хаврын ээлжит чуулганаар хэлэлцэх асуудлын тухай.


Хуралдаанд Төрийн байгуулалтын байнгын хорооны ажлын албаны ахлах зөвлөх Ч.Ариунхур, референт Б.Төрболд нар байлцав.


Байнгын хорооны дарга А.Бакей Улсын Их Хурлын хаврын ээлжит чуулганаар хэлэлцэх асуудлын талаар танилцуулав.


Хэлэлцэж буй асуудалтай холбогдуулан Улсын Их Хурлын гишүүн Сундуйн Батболдын тавьсан асуултад Байнгын хорооны дарга А.Бакей хариулж, тайлбар хийв.


Улсын Их Хурлын гишүүдээс санал гараагүй болно.


А.Бакей:  -Улсын Их Хурлын чуулганы хаврын ээлжит чуулганаар хэлэлцэх асуудлыг чуулганы нэгдсэн хуралдаанаар хэлэлцүүлэх нь зүйтэй гэсэн саналын томьёоллоор санал хураалт явуулъя.


Зөвшөөрсөн

9


Татгалзсан

1


Бүгд


10


90,0 хувийн саналаар санал дэмжигдлээ.


Байнгын хорооноос гарах санал, дүгнэлтийг Улсын Их Хурлын гишүүн А.Бакей танилцуулахаар тогтов.

Уг асуудлыг 14 цаг 58 цагт хэлэлцэж дуусав.


Гурав. Ард нийтийн санал асуулгын тухай хууль /хэлэлцэх эсэх/


Хуралдаанд Төрийн байгуулалтын байнгын хорооны ажлын албаны ахлах зөвлөх Ч.Ариунхур, референт Б.Төрболд нар байлцав.


Хууль санаачлагчийн илтгэлийг Улсын Их Хурлын гишүүн Н.Батбаяр танилцуулав.


Хууль санаачлагчийн илтгэлтэй холбогдуулан Улсын Их Хурлын гишүүн Сундуйн Батболдын тавьсан асуултад хууль санаачлагч, Улсын Их Хурлын гишүүн Н.Батбаяр хариулж, тайлбар хийв.


А.Бакей:  -Ард нийтийн санал асуулгын тухай хуулийн төслийг чуулганы нэгдсэн хуралдаанаар хэлэлцүүлэх нь зүйтэй гэсэн саналын томьёоллоор санал хураалт явуулъя.


Зөвшөөрсөн

8


Татгалзсан

2


Бүгд


10


80,0 хувийн саналаар санал дэмжигдлээ.


Байнгын хорооноос гарах санал, дүгнэлтийг Улсын Их Хурлын гишүүн Х.Тэмүүжин танилцуулахаар тогтов.


Уг асуудлыг 15 цаг 02 минутад хэлэлцэж дуусав.


Дөрөв. Төрийн албаны тухай хуульд өөрчлөлт оруулах тухай хуулийн төсөл /хэлэлцэх эсэх/.


Хэлэлцэж буй асуудалтай холбогдуулан Сонгуулийн ерөнхий хорооны дарга Ч.Содномцэрэн, нарийн бичгийн дарга Ц.Болдсайхан нар оролцов.
Хуралдаанд Төрийн байгуулалтын байнгын хорооны ажлын албаны ахлах зөвлөх Ч.Ариунхур, референт Б.Төрболд нар байлцав.


Хууль санаачлагчийн илтгэлийг Улсын Их Хурлын гишүүн А.Бакей танилцуулав.


Улсын Их Хурлын гишүүдээс асуулт болон санал гараагүй болно.


А.Бакей:  -Төрийн албаны тухай хуульд өөрчлөлт оруулах тухай хуулийн төслийг чуулганы нэгдсэн хуралдаанаар хэлэлцүүлэх нь зүйтэй гэсэн саналын томьёоллоор санал хураалт явуулъя.

Зөвшөөрсөн

8


Татгалзсан

2


Бүгд


10


80,0 хувийн саналаар санал дэмжигдлээ.


Байнгын хорооноос гарах санал, дүгнэлтийг Улсын Их Хурлын гишүүн Сундуйн Батболд танилцуулахаар тогтов.


Уг асуудлыг 15 цаг 07 минутад хэлэлцэж дуусав.


Тав. Улсын Их Хурлын дэгийн тухай хуульд нэмэлт, өөрчлөлт оруулах тухай хуулийн төсөл /хэлэлцэх эсэх/


Хуралдаанд Төрийн байгуулалтын байнгын хорооны ажлын албаны ахлах зөвлөх Ч.Ариунхур байлцав.


Хууль санаачлагчийн илтгэлийг Улсын Их Хурлын гишүүн Н.Батбаяр танилцуулав.


Хууль санаачлагчийн илтгэлтэй холбогдуулан Улсын Их Хурлын гишүүн Сундуйн Батболдын тавьсан асуултад хууль санаачлагч, Улсын Их Хурлын гишүүн Н.Батбаяр хариулж, тайлбар хийв.


Улсын Их Хурлын гишүүн Сундуйн Батболд хуулийн төслийг хэлэлцэхийг хойшлуулах санал гаргав.


А.Бакей:  -Хуулийн төслийг хэлэлцэхийг хойшлуулах нь зүйтэй гэсэн саналаар санал хураалт явуулъя.


Зөвшөөрсөн

10


Татгалзсан

0


Бүгд


10


100 хувийн саналаар санал дэмжигдлээ.


Хуралдаан 35 минут үргэлжилж, 19 гишүүнээс 10 ирж, 52,6 хувийн ирцтэйгээр 15 цаг 15 минутад өндөрлөв.


Тэмдэглэлтэй танилцсан:


ТӨРИЙН БАЙГУУЛАЛТЫН БАЙНГЫН
ХОРООНЫ ДАРГА


     Б.БАКЕЙ


Тэмдэглэл хөтөлсөн:


ПРОТОКОЛЫН АЛБАНЫ ШИНЖЭЭЧ
Б.БАТГЭРЭЛ
УЛСЫН ИХ ХУРЛЫН 2015 ОНЫ НАМРЫН ЭЭЛЖИТ ЧУУЛГАНЫ ТӨРИЙН БАЙГУУЛАЛТЫН БАЙНГЫН ХОРООНЫ 2016 ОНЫ 1 ДҮГЭЭР САРЫН 27-НЫ ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

А.Бакей:  -Эрхэм гишүүдийн өнөөдрийн амар, амгаланг айлтгая. Төрийн байгуулалтын байнгын хорооны гишүүдийн ирц бүрдсэн тул тус Байнгын хорооны 2016 оны 1 дүгээр сарын 27-ны өдрийн хуралдаан нээгдсэнийг мэдэгдье. 


Өнөөдрийн хуралдаанаар зургаан асуудал хэлэлцүүлэхээр орсон байна. Эхлээд хэлэлцэх асуудлыг танилцуулъя.


1.Монгол Улсын Их Хурлын 2016 ны хаврын ээлжит чуулганаар хэлэлцэх асуудлын тухай Улсын Их Хурлын тогтоолын төсөл.


2.Төрийн албаны тухай хуулийн шинэчилсэн найруулгын төсөл болон Төрийн албаны тухай хуульд нэмэлт, өөрчлөлт оруулах тухай хуулийн төслийн анхны хэлэлцүүлэг.


3.Ард нийтийн санал, асуулгын тухай хуулийн шинэчилсэн найруулгын төсөл. Улсын Их Хурлын гишүүн Нямжавын Батбаярын 2016 оны 1 сарын 14-ний өдөр өргөн мэдүүлсэн хууль, хэлэлцэх эсэх.


4.Төрийн албаны тухай хуульд өөрчлөлт оруулах тухай хуулийн төсөл. Улсын Их Хурлын гишүүн Бакей, Нямаагийн Энхболд нарын 2016 оны 1 сарын 21-ний өдөр өргөн мэдүүлсэн хуулийн төсөл, хэлэлцэх эсэх.


5.Монгол Улсын Их Хурлын чуулганы хуралдааны дэгийн тухай хуульд нэмэлт, оруулах тухай хуулийн төсөл. Улсын Их Хурлын гишүүн Нямжавын Батбаяр 2016 оны 1 дүгээр сарын 21-ний өдөр өргөн мэдүүлсэн, хэлэлцэх эсэх.


6.Монгол Улсын Их Хурлын тухай хуульд өөрчлөлт оруулах тухай хуулийн төсөл. Улсын Их Хурлын гишүүн Батцогт 2016 оны 1 сарын 21-ний өдөр өргөн мэдүүлсэн, хэлэлцэх эсэх.


Эндээс, Төрийн албаны тухай хуулийн шинэчилсэн найруулгын төсөл болон Төрийн албаны тухай хуульд нэмэлт, өөрчлөлт оруулах тухай хуулийн төслийн анхны хэлэлцүүлгийг ажлын хэсэг хараахан эцэслээгүй байгаа учраас өнөөдрийн хуралдаанаас бас хойшлуулах саналтай байна.


Хэлэлцэх асуудлын жагсаалтаас Төрийн албаны тухай хуулийн шинэчилсэн найруулга, Төрийн албаны тухай хуульд нэмэлт, өөрчлөлт оруулах тухай хуулийн анхны хэлэлцүүлгийг хойшлуулъя гэдгээр санал хураалт явуулна.


Хойшлуулахыг дэмжиж байгаа гишүүд саналаа өгье.


10-9, 90 хувиар энэ санал дэмжигдлээ.


Үлдэж байгаа таван хууль дээр өөр саналтай гишүүд байна уу?


-Сундуйн Батболд гишүүн.


С.Батболд:  -Батбаяр гишүүний санаачилсан Дэгийн тухай хуульд нэмэлт оруулах тухай хуулийг өнөөдөр хэлэлцэх юмуу? 

Энэ хэзээ өргөн баригдлаа? Хугацаа нь болсон юмуу?

Н.Батбаяр: -Хуулийн хугацаагаар бол 3 хоногийн дотор тараасан байсан шүү.

С.Батболд:  -Би Байнгын хорооноос асууж байна, тэгээд манай бүлэг дээр яриагүй. Энэ ямар өөрчлөлтийн тухай асуудал байгаа юм бол? Бид нар танилцаагүй.

А.Бакей:  -Хэлэлцэж эхлэхээрээ мэдээж нарийн танилцах байх. Одоо Батбаяр гишүүн ямар өөрчлөлт байна вэ гэдэг талаар товчхон хариу хэлчих. 

Н.Батбаяр:  -Батболд гишүүний асуултад хариулъя. Дэгийн тухай хуульд өөрчлөлт оруулах хоёрхон л асуудал байгаа. Нэг нь хуулийн төсөлд өргөн барьсан хууль санаачлагч маань тогтоосон хугацаандаа хүндэтгэх шалтгаангүйгээр асуудлаа танилцуулахаас татгалзах юм бол уг асуудлыг татан авсанд тооцно гэсэн нэг асуудал орсон байгаа. Нөгөө нь, хуулийн хугацаатай асуудлаар завсарлага авахыг болиулсан ийм хоёр заалт л орж ирж байгаа юм.

А.Бакей:  -Ийм хууль байна. Дэгийн тухай хуулиар бол, Дэгийн тухай хуулийн 18.1-д заасны дагуу төсөл, түүнд хавсаргасан баримт бичгийг холбогдох Байнгын хороонд шилжүүлснээс хойш гурав хоногийн дотор нийт гишүүдэд хувилж хүргүүлнэ гэж байгаа. Тэгээд, яг хуулийг өргөн мэдүүлэнгүүтээ хуулийн төслийг гишүүдэд тараасан байгаа. Өөр зохицуулалт байхгүй юм байна.

-Батцогт гишүүн.

Д.Батцогт:  -Баярлалаа. Байнгын хорооны эрхэм гишүүдийн амрыг эрье. Миний санаачилсан хууль их товчхон, янз бүрийн асуулт гарахааргүй ийм хууль байгаа юм. Үүнийг эхэнд нь оруулж өгөөч, би бас дараа нь өөр ажилтай учраас Байнгын хорооны дарга, эрхэм гишүүдээс үүнийг хүсэж байгаа юм. Хамгийн эхэнд нь танилцуулж өгөөч ээ.

Батцогт гишүүний манай Байнгын хороонд асуудал оруулж танилцуулж байгаа учраас хүндэтгээд эхэнд нь оруулчихъя. 

Гишүүд, болох уу?

-Зөвшөөрлөө.

Ингээд хэлэлцэх асуудалд оръё.

Эхний асуудал бол Монгол Улсын Их Хурлын хуульд өөрчлөлт оруулах тухай хуулийн төсөл. Хууль санаачлагч Улсын Их Хурлын гишүүн Батцогт.

Батцогт гишүүн хууль санаачлагчийн төслөө танилцуулъя.

Д.Батцогт:  -Баярлалаа. Байнгын хорооны дарга, эрхэм гишүүд ээ, Нийгмийн бодлого, боловсрол, соёл, шинжлэх ухааны байнгын хорооны дэргэд Мянганы хөгжлийн зорилтууд ба ядуурлыг бууруулах дэд хороо гэж ажилладаг. НҮБ-ын 2015 оны хурлаар энэ мянганы хөгжлийн зорилтуудаа хэрэгжүүлж дуусгаж байгаа. 2030 он хүртэл Эх дэлхийгээ өөрчилье, тогтвортой хөгжлийн жилүүд болгож зарлаж байгаатай холбоотойгоор манай Байнгын хорооны нэр өөрчлөгдөх ийм шаардлага байгаа. НҮБ-аас ч гэсэн ийм хүсэлтүүд ирсэн. Тийм учраас Мянганы хөгжлийн зорилтууд ба ядуурлыг бууруулах дэд хорооны нэрийг Тогтвортой хөгжлийн зорилтуудын дэд хороо гэж өөрчилж байгаа ийм л хуулийн төсөл байгаа юм. Тэгээд та бүхний асуулт байвал хариулъя гэж бодож байна. Баярлалаа.

А.Бакей:  -Батцогт гишүүнд баярлалаа. Хуулийн төсөлтэй холбогдуулж асуух асуулттай гишүүд нэрээ өгье.

Би асуучихъя. Тогтвортой хөгжлийн дэд хороо гэсэн нэртэй байна уу? Тэгэхээр аль Байнгын хороонд харьяалагдах вэ? Харьяалал нь Нийгмийн бодлогод байх уу, эсвэл ямар Байнгын хороонд байхаар хуульчилж байгаа вэ? Хуучин Нийгмийн бодлогод байсан.

Д.Батцогт: -Баярлалаа. Бакей гишүүний асуултад хариулъя. Хуучин Мянганы хөгжлийн зорилтууд ба ядуурлыг бууруулах дэд хороо бол Нийгмийн бодлого, боловсрол, соёл шинжлэх ухааны байнгын хорооны харьяанд байсан. Одоо Тогтвортой хөгжлийн дэд хороо гэхээр мөн ялгаагүй бас нийгмийн асуудлууд энэ дотор байгаа юм. Тэгээд энэ дотор бол бас ядуурлыг бууруулах, өлсгөлөнг зогсоох, эрүүл мэндийг дэмжих, чанартай боловсролыг дэмжих, жендерийн эрх, тэгш байдал, сэргээгдэх эрчим хүч гээд ингээд энэ асуудлууд бол бас л манай Байнгын хороонд харьяалагдаад явахаар ийм байгаа. Ер нь гэхдээ цаашдаа Тогтвортой хөгжлийн үзэл баримтлал гээд Улсын Их Хурал дээр бодлогын бичиг баримт гурван намын бүлгийн дарга нар яриад ингээд явж байна. Ер нь цаашдаа бид тогтвортой хөгжлийг Монгол Улсын Их Хурал нэлээн чухалчилж үзэж Улсын Их Хурлын гишүүдийн зарим нь, ер нь яваандаа энэ түр хороог бас Байнгын хороо болгож Тогтвортой хөгжлийн байнгын хороо болгож ажиллуулах нь зөв гэдэг ийм санал хэлж байгаа гишүүд ч гэсэн байгаа гэдгийг бас та бүхэнд уламжилъя. Тэгээд одоохондоо бол энэ чуулганы бүрэн эрхийн хугацаанд Тогтвортой хөгжлийн дэд хороогоор, манай Байнгын хороонд харьяалагдахаар ийм дэд хороо ажиллах төлөвтэй байна.

А.Бакей:  -Ингээд асуулт дууслаа.

Саналтай гишүүд байна уу?

Энэ ер нь тогтвортой хөгжил гэдэг чинь өөрөө дөрвөн ч дэд хэсэгтэй байгаа шүү дээ. Эдийн засаг, нийгэм, байгаль орчин, тэгээд засаглал. Тэгэхээр дэд хорооны харьяаллыг мэдээж хэлэлцэх явцдаа бас анхаарах хэрэгтэй байх. Зэрэг харьяалж болдог ч юмуу, үгүй ч юмуу, ийм чиглэлээр.

Асуулт, хариулт дууслаа, санал хэлж дууслаа.

Одоо санал хураалт явуулна.

Санал хураалтын томьёоллыг танилцуулъя.

Монгол Улсын Их Хурлын тухай хуульд өөрчлөлт оруулах тухай хуулийн төслийг чуулганы нэгдсэн хуралдаанаар хэлэлцүүлэх нь зүйтэй гэсэн томьёоллоор санал хураалт явуулна.

Энэ саналыг дэмжье гэдгээр санал хураалт явагдаж байна. Гишүүд саналаа өгье.

10-10. Энэ санал дэмжигдлээ.

Байнгын хорооны санал, дүгнэлтийг Сундуйн Батболд гишүүн нэгдсэн чуулганд танилцуулъя. Баярлалаа.

Дараагийн асуудалд оръё.
Монгол Улсын Их Хурлын 2016 оны хаврын ээлжит чуулганаар хэлэлцэх асуудлын тухай.
Энэ асуудлаарх танилцуулгыг би хийе.

Монгол Улсын Их Хурлын тухай хуулийн 15 дугаар зүйлийн 15.2 дахь хэсэгт заасны дагуу Улсын Их Хурлын чуулган завсарлахын өмнө дараагийн ээлжит чуулганаар хэлэлцэх асуудлын талаар урьдчилан хэлэлцэж Улсын Их Хурлын тогтоол батлах хуультай. Улсын Их Хурлын 2016 оны хаврын ээлжит чуулганаар хэлэлцэх асуудлын талаар хууль санаачлагчаас урьдчилан бичгээр саналыг нь авч тогтоолын төслийг боловсруулсан болно.

Улсын Их Хурлын 2016 оны хаврын ээлжит чуулганаар хэлэлцэх асуудлын тухай Улсын Их Хурлын тогтоолын төсөлд тусгуулахаар Монгол Улсын Ерөнхийлөгчөөс 16, Нийгмийн бодлого, боловсрол, соёл, шинжлэх ухааны байнгын хороо 1, Төрийн байгуулалтын байнгын хороо 3, Эдийн засгийн байнгын хороо 5, Улсын Их Хурал дахь Ардчилсан намын бүлгээс 14, Улсын Их Хурал дахь МАН-ын бүлгээс 10, Улсын Их Хурал дахь МАХН, МҮАН-ын Шударга ёс эвслийн бүлгээс 28, Монгол Улсын Засгийн газраас 84 төслийн санал ирүүлсэн байна. Мөн Улсын Их Хурлын гишүүн Болорчулуун, Оюун нараас 3 санал тусгайлан ирүүлсэн. Нийтдээ 161 хууль, тогтоолын төслийг Улсын Их Хурлын 2016 оны хаврын ээлжит чуулганы хэлэлцэх асуудлын тухай тогтоолын төсөлд оруулахаар санал ирүүлсэн байна.

Улсын Их Хурлын 2016 оны хаврын ээлжит чуулганаар хэлэлцэх асуудлын тогтоолын төслийг боловсруулахдаа хаврын чуулганаар хэлэлцэн батлахаар хуульд тусгайлан заасан хууль, тогтоолын төслүүдийг эхний ээлжинд тусгах. 

2-т нь, Улсын Их Хуралд өргөн мэдүүлсэн болон хэлэлцүүлгийн шатанд байгаа төслүүдээс холбогдох Байнгын хороод нь эхний ээлжинд хэлэлцүүлэхээр санал болгосон төслүүдийг багтаах гэсэн зарчмыг гол нь баримталсан болно. Ингээд нийтдээ 12 төслийг нэр зааж тогтоолын төсөлд тусгаж байгаа.

Тогтоолд зааснаас бусад хэлэлцүүлгийн шатанд байгаа болон Улсын Их Хуралд өргөн мэдүүлсэн хууль, бусад шийдвэрийн төслийг ээлжит чуулганаар хэлэлцэх асуудлын дараалал тогтоохдоо Байнгын хороодын саналыг үндэслэн тухай бүр шийдвэрлэх нь зүйтэй гэж үзлээ.

2016 оны 1 дүгээр сарын 26-ны өдрийн байдлаар Улсын Их Хуралд нийт өргөн мэдүүлэгдсэн 167 хууль тогтоолын төсөл байгаагаас хэлэлцүүлгийн шатанд 108, хэлэлцэж эхлээгүй 59 төсөл байна. Одоогоор боловсруулах шатандаа байгаа Засгийн газраас санал аваагүй, Улсын Их Хуралд өргөн мэдүүлэгдээгүй байгаа төслүүдийг 2016 оны хаврын ээлжит чуулганаар хэлэлцэх асуудлын дараалалд оруулаагүй үлдээж, чуулганаар хэлэлцүүлэх асуудлыг тухай бүр шийдвэрлэх нь зүйтэй гэж үзэж байна. 

Энэ асуудлыг хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа.

-Одоо асуух асуулттай гишүүд нэрээ өгье.

Сундуйн Батболд гишүүн.
С.Батболд:  -Хаврын чуулган 4 сарын 5-нд эхлээд бага хугацаанд л болох байх, сонгууль дөхөж байгаа учраас. Засаг захиргаа, нутаг дэвсгэрийн нэгж, түүний удирдлагын тухай хуульд манай нэлээн олон гишүүн гарын үсэг зураад өргөн барихад бэлэн болчихсон байгаа юм. Тэгээд энэ удаагийн хэлэлцэх асуудлын жагсаалтад оруулчих боломж байгаа болов уу?
А.Бакей: - Засаг захиргаа, нутаг дэвсгэрийн нэгж, түүний удирдлагын тухай хууль. Энэ дээр арай өргөн мэдүүлэгдээгүй байгаа, тийм ээ?

Сундуйн Батболд гишүүн нар Засаг захиргаа, нутаг дэвсгэрийн нэгжийн тухай хуульд өөрчлөлт оруулахаар хуулийн төсөл бэлтгэж байгаа юм билээ. Дээр нь бас бусад хэсэг бүлэг гишүүд, жишээлбэл, Батцэрэг гишүүн  бид нар ч бас хамтраад хуулийн төсөл бэлдэж байгаа. Гэхдээ эдгээр хуулийн төсөл хараахан өргөн мэдүүлэгдээгүй учраас тухай бүр хэлэлцээд явах боломжтой гэж үзэж байна. Хэрвээ өргөн мэдүүлэгдээгүй хуулийг энэ жагсаалтад оруулахгүй гэдэг зарчим баримталж байгаа нөхцөлд нэгийг нь оруулчих юм бол бусад нь барьцаад бас л маргаан үүсдэг юм л даа. Үүнийг бас Сундуйн Батболд гишүүн ойлгож байгаа байх. Ер нь хэлэлцэх шаардлага бол гарцаагүй байгаа. Тийм учраас үүнийг тухай бүртээ ойлголцоод өргөн мэдүүлэгдсэний дараа хэлэлцээд явах боломжтой гэж үзэж байна. Тэгж ойлголцъё.

Өөр асуулттай гишүүд байхгүй байна, асуултыг тасаллаа.

Саналтай гишүүд байна уу?

-байхгүй байна. 

Одоо санал хураалт явуулна.

Санал хураалтын томьёолол, Улсын Их Хурлын 2016 оны хаврын ээлжит чуулганаар хэлэлцэх асуудлын тухай Улсын Их Хурлын тогтоолын төслийг Улсын Их Хурлын чуулганы хуралдаанаар хэлэлцүүлэхийг дэмжье гэсэн саналаар санал хураалт явуулна. 

Саналаа өгөөрэй, гишүүд.

10-9, 90 хувийн саналаар энэ санал дэмжигдлээ.

Байнгын хорооны санал, дүгнэлтийг нэгдсэн чуулганд би танилцуулъя.

Дараагийн асуудал.
Ард нийтийн санал асуулгын тухай хуулийн шинэчилсэн найруулгын төсөл байгаа.
Улсын Их Хурлын гишүүн Нямжавын Батбаяр гишүүн төсөл санаачлагчийн илтгэлийг танилцуулна.

-Гишүүдэд төслийг тараасан байгаа.
Н.Батбаяр:  -Эрхэм гишүүдийн энэ өдрийн амгаланг айлтгая. Ард нийтийн санал асуулгын хууль 1995 онд батлагдсан бөгөөд түүнээс хойш үндсэндээ хэрэглэгдээгүй хууль байгаа. Тэгээд гол асуудлууд нь Сонгуулийн хуулиар зохицуулагдсан байдаг. Гэтэл түүнээс хойш батлагдсан Сонгуулийн хуулиуд дээрээ уг асуудлаар зохицуулалт хийгээгүйгээс болоод энэ хууль маань одоо хэрэгжүүлэхэд төвөгтэй байдал үүсчихсэн байсан. Түүнтэй холбогдуулаад миний бие өнгөрсөн онд энэ хуульд нэмэлт, өөрчлөлт оруулах асуудлыг өргөн бариад Их Хурлаар хэлэлцээд анхны хэлэлцүүлгийг хийсэн байсан. Гэтэл түүний дараа Сонгуулийн хуульд өөрчлөлт ороод Сонгуулийн нэгдсэн хууль батлагдсантай холбогдуулаад тэр төслөө татаж авахаас өөр аргагүй байдалд хүрээд татаж авсан.

Тэгээд шинэ Сонгуулийн нэгдсэн хууль баталсантай холбогдуулаад уг хуулиа шинэчилсэн найруулга хэлбэрээр буцаан өргөн барьж байгаа. Гол өөрчлөлт гэвэл мэдээж нэгдүгээрт Сонгуулийн хуультайгаа уялдуулж байгаа. Хоёрдугаарт гэвэл, ер нь ард нийтийн санал асуулга явуулахад нэг удаагийн санал асуулгад зөвхөн 2-хон асуултыг барина гэсэн зүйл нь зохимжгүй юм, олон асуудал байх ёстой гэж манай төслийг хэлэлцэж байх үед олон гишүүдээс санал гарсантай холбогдуулаад 2 гэдэг тоог нь тухайн үедээ асуудлаасаа хамруулаад тогтоож байх эрхтэйгээр тоог нь өөрчилсөн байгаа.

Нөгөө талдаа гэвэл, энэ хуульд бид өөрчлөлт оруулахтай холбогдуулаад бас цахим хэрэгслүүдийг ашиглаж болох тухай заалтуудыг оруулсан байгаа. Ийм байдлаар Ард нийтийн санал асуулгын тухай хуулийг хууль, эрх зүйн хувьд нь хүчин төгөлдөр болох, хэрэгжүүлэх бололцоог бүрдүүлэх зорилготойгоор уг хуулийн төслийг өргөн барьсан байгаа. Сонгуулийн ерөнхий хороо болон Засгийн газраас холбогдох саналуудыг авч тэдгээр саналуудыг тусгасан байгаа.

Хэлэлцэн шийдвэрлэж өгөхийг хүсье. Анхаарал тавьсанд баярлалаа.
А.Бакей:  -Нямжавын Батбаяр гишүүнд баярлалаа.

Асуух асуулттай гишүүд нэрээ өгье.

Сундуйн Батболд гишүүнээр асуух асуулттай гишүүнийг тасаллаа.

-Батболд гишүүн асуултаа асууя.
С.Батболд:  -Энэ чинь нэлээн хойшилсон билүү? 
А.Бакей:  -Татаж авсан.
С.Батболд:  -Өргөн барьчхаад буцаад өргөн барьж байгаа юмуу? Би, үүнийг манай бүлэг дээр сайн яриагүй гэж бодоод байх юм. Тэгээд хурлын маань ирц жаахан ийм байдаг. Ямар, ямар өөрчлөлтүүд хийгээд та өргөн барив, зарчмын ямар асуудлууд байгаа юм бэ гэдгийг би асуумаар байна.
А.Бакей:  -Батбаяр гишүүн хариулъя.
Н.Батбаяр:  -Батболд гишүүний асуултад хариулъя. Гол өөрчлөлт гэвэл ерөөсөө л Ард нийтийн санал асуулгын хуулиа шинээр батлагдсан, өнгөрсөн оны заагаар батлагдсан Сонгуулийн хуультайгаа уялдуулж өгсөн байгаа. Нэг үндсэн өөрчлөлт. Тэгж байж энэ хууль маань цаашдаа хүчин төгөлдөр болж үйлчлэх бололцоо бүрдэж байгаа гэж.

Хоёрдугаарт гэвэл, энэ дээр орж байгаа өөрчлөлтийг би сая хэллээ. Ард нийтийн санал асуулгыг явуулахад нэг удаа зөвхөн 2-оос илүүгүй асуулт байна гэсэн зүйлийг нь олон асуулт байж болохоор зохицуулалт хийсэн байгаа.

Гуравдугаарт гэвэл, шаардлагатай гэж үзвэл энэ дээр олон нийтийн санал асуулгыг явуулахад цахим хэрэгслийг ашиглаж болох тухай гэсэн заалтуудыг оруулсан байгаа. Ийм л гурван үндсэн чиглэлээр ажилласан байгаа. Баярлалаа.
А.Бакей:  -Сундуйн Батболд гишүүн тодруулъя.
С.Батболд:  -Энэ Санал асуулгын хууль бол чухал хууль л даа, бас хэрэглээ багатай. Гэхдээ үүнийг та санаачлахдаа ганцаараа санаачилсан юм байна, тийм ээ? Улсын Их Хурлын нам, бүлгийн гишүүд ч юмуу оролцоод, Улсын Их Хуралд суудалтай намын бүлгүүд оролцоод санаачилсан бол уг нь хэрэгтэй байсан юм болов уу гэж би бодож байх юм. Ер нь хэр зэрэг олон нийтийн байгууллага ч байдаг юмуу, бусад хууль санаачлах эрхтэй субъектуудад хандаж ямар хэмжээний судалгаа явуулж санаачилсан бол?
А.Бакей:  -Батбаяр гишүүн хариулъя.
Н.Батбаяр:  -Батболд гишүүний асуултад хариулъя. Энэ талаар мэдээж хэрэг нэлээн олон талт хүмүүс ажилласан байгаа. Та бүхэн мэдэж байгаа, өнгөрсөн онд энэ Санал асуулгын хуулийн нэмэлт, өөрчлөлтийг өргөн бариад үүгээр олон нийтийн өргөн хэлэлцүүлэг болсон байгаа. Тэр үед яригдаж байсан зүйлийг энэ хуульдаа шингээж тусгасан байгаа. Дээр нь манай энэ асуудлаар манай Сонгуулийн ерөнхий хороо урьд нь олон улсын туршлага болон бусад тал дээр нэлээн олон судалгаа хийчихсэн байсан. Тийм материалыг авч энэ хуульд тусгаж оруулсан байгаа. Тэгээд одоо холбогдох байгууллагуудаас бүгдээс нь санал аваад ингээд оруулж ирж байгаа.
А.Бакей:  -Асуулт дууслаа.

Одоо хуулийн төсөлтэй холбогдуулж саналтай гишүүд нэрээ өгье.

Саналтай гишүүн байхгүй байна. Одоо санал хураалт явуулна.

Саналын томьёолол бол Ард нийтийн санал асуулгын тухай хуулийн шинэчилсэн найруулгын төслийг чуулганы нэгдсэн хуралдаанаар хэлэлцүүлэх нь зүйтэй гэсэн томьёоллоор санал хураалт явуулъя.

Гишүүд дэмжье гэдгээр саналаа өгье.

10-8. Энэ санал дэмжигдлээ.

Байнгын хорооны санал, дүгнэлтийг нэгдсэн чуулганд Сундуйн Батболд гишүүн та танилцуулах уу?

-тэгвэл Тэмүүжин гишүүнийг томилъё. Хуульч хүн байна.

Дараагийн асуудалд оръё.
Төрийн албаны тухай хуульд өөрчлөлт оруулах тухай хуулийн төсөл байгаа.
Энэ хуулийн төслийг Нямаагийн Энхболд, тэгээд миний бие бид санаачилсан байгаа. Хууль санаачлагчийн илтгэлийг танилцуулъя.

Сонгуулийн тухай хууль батлагдсантай холбогдуулан зарим хуулийн төслийг Сонгуулийн хуультай нийцүүлэх шаардлага гарсан. Энэ дотор бол Төрийн албаны тухай хуульд өөрчлөлт оруулах зайлшгүй шаардлага гарсан. Улсын Их Хурлын 2015 оны 12 дугаар сарын 25-ны өдрийн нэгдсэн хуралдаанаар Сонгуулийн тухай хуулийг хэлэлцэн баталсан. Сонгуулийн тухай хуулийн 125 дугаар зүйлийн 125.5 дахь хэсэгт төрийн жинхэнэ албан хаагч болон төрийн үйлчилгээний удирдах албан тушаалтан төрийн болон орон нутгийн өмчит төрийн болон орон нутгийн өмчийн оролцоотой хуулийн этгээдийн удирдах албан тушаалтан Улсын Их Хурлын гишүүнд нэр дэвших бол сонгуулийн жилийн 1 дүгээр сарын 1-ний өдрөөс өмнө төрийн албанаас болон ажил, албан тушаалаас чөлөөлөгдөх тухай хүсэлтийг эрх бүхий этгээдэд гаргасан байх ба сонгуулийн жилийн 1 дүгээр сарын 31-ээс хойш ажил, албан үүргээ гүйцэтгээгүй байна. 

Мөн хуулийн 139 дүгээр зүйлийн 139.6 дахь хэсэгт төрийн жинхэнэ албан хаагч Ерөнхийлөгчид нэр дэвших бол сонгуулийн жилийн 1 дүгээр сарын 1-ний өдрөөс өмнө төрийн албанаас чөлөөлөгдсөн байна. Мөн хуулийн 154 дүгээр зүйлийн 154.4 дэх хэсэгт төрийн жинхэнэ албан хаагч болон төрийн үйлчилгээний албаны удирдах албан тушаалтан төрийн болон орон нутгийн өмчит төрийн болон орон нутгийн өмчийн оролцоотой хуулийн этгээдийн дарга, дэд дарга, захирал, дэд захирал нь орон нутгийн хурлын төлөөлөгчид нэр дэвших бол сонгуулийн жилийн 4 дүгээр сарын 1-ний өдрөөс өмнө төрийн албан тушаалаас чөлөөлөгдөх хүсэлтээ өгсөн байх ба нэр дэвшигчээр бүртгүүлсэн өдрөөс хойш ажил, албан үүргээ гүйцэтгээгүй байвал зохино гэж тус тус зохицуулсан байна.

Харин одоо хүчин төгөлдөр мөрдөж байгаа Төрийн албаны тухай хуулийн 23 дугаар зүйлийн 23.2-т төрийн жинхэнэ албан хаагч нь Монгол Улсын Ерөнхийлөгчийн болон Улсын Их Хурлын, түүнчлэн аймаг, нийслэл, сум, дүүргийн иргэдийн Төлөөлөгчдийн хурлын сонгуульд нэр дэвших бол тухайн ээлжит сонгуулийн жилийн 1 дүгээр сарын 1-ний өдрөөс өмнө төрийн албанаас чөлөөлөгдөх өргөдлөө төрийн байгууллагын эрх бүхий албан тушаалтанд гаргана.

Төрийн жинхэнэ албан хаагч өргөдлөө гаргаагүй нь тухайн төрийн байгууллага, түүнийг төрийн албанаас чөлөөлөхөд саад болохгүй гэж заасан байх тул Сонгуулийн тухай хуулийн болон Төрийн албаны тухай хуулийн дээрх заалтууд хоорондоо зөрчилдөж байгаа юм. Тийм учраас 2002 оны 6 дугаар сарын 28-ны өдөр батлагдсан Төрийн албаны тухай хуульд өөрчлөлт оруулах шаардлагатай гэж үзэж хуулийн төслийг боловсруулсан болно.

Хуулийн төслөөр бол үндсэндээ нэг заалтад өөрчлөлт орж байгаа. Энэ заалт нь бол Төрийн албаны тухай хуулийн 23 дугаар зүйлийн 23.2 дахь хэсгийг төрийн жинхэнэ албан хаагч Улсын Их Хурлын сонгуульд нэр дэвших бол тухайн ээлжит сонгуулийн 1 дүгээр сарын 1-ний өдрөөс өмнө; аймаг, нийслэлийн иргэдийн Төлөөлөгчдийн хурлын сонгуульд нэр дэвших бол тухайн ээлжит сонгуулийн жилийн  төрийн албанаас 4 дүгээр сарын 1-ний өдрөөс өмнө; сум, дүүргийн иргэдийн Төлөөлөгчдийн хурлын сонгуульд нэр дэвших бол санал авах өдрөөс гурван сарын өмнө тус тус төрийн албанаас чөлөөлөгдөх өргөдлөө төрийн байгууллагын эрх бүхий албан тушаалтанд гаргана. Төрийн жинхэнэ албан хаагч Монгол Улсын Ерөнхийлөгчийн сонгуульд нэр дэвших бол ээлжит сонгуулийн жилийн 1 дүгээр сарын 1-ний өдрөөс өмнө төрийн албанаас чөлөөлөгдсөн байна. 

Сонгуульд нэр дэвшихтэй холбогдуулан төрийн жинхэнэ албан хаагч өргөдлөө гаргаагүй нь тухайн төрийн байгууллага түүнийг төрийн албанаас чөлөөлөхөд саад болохгүй гэж өөрчлөн найруулж хуулийн төсөлд тусгасан болно.

Ийм агуулгатай хуулийн төслийг санаачилсан байгаа юм. Ингээд энэ хуулийн төслийн хэлэлцэх эсэхийг хэлэлцэж шийдвэрлэж өгөхийг та бүхнээс хүсье.

Асуух асуулттай гишүүд нэрээ өгье.

-алга байна. Асуултыг тасаллаа.

Саналтай гишүүд нэрээ өгье.

-алга байна.

Одоо санал хураалт явуулна.

Төрийн албаны тухай хуульд өөрчлөлт оруулах тухай хуулийн төслийг чуулганы нэгдсэн хуралдаанаар хэлэлцүүлэх нь зүйтэй гэсэн томьёоллоор санал хураалт явуулна.

Энэ саналыг дэмжье гэдгээр саналаа өгье.

10-8. Энэ санал дэмжигдлээ.

Байнгын хорооны санал, дүгнэлтийг нэгдсэн чуулганд Сундуйн Батболд гишүүн та танилцуулах уу?

-Сундуйн Батболд гишүүнийг томиллоо.

Дараагийн асуудал.
Монгол Улсын Их Хурлын чуулганы хуралдааны дэгийн тухай хуульд нэмэлт оруулах тухай хуулийн төсөл байгаа.
Улсын Их Хурлын гишүүн Нямжавын Батбаяр гишүүн санаачилсан. 

Хууль санаачлагчийн илтгэлийг Батбаяр гишүүн танилцуулна.
Н.Батбаяр:  -Их Хурлын дэгийн тухай хуульд хоёр асуудлаар нэмэлт, өөрчлөлт оруулахаар хуулийн төслийг зарласан байж байгаа. Өнгөрсөн 7 хоногт болсон үйл явдалтай холбоотой. Өөрөөр хэлбэл, Улсын Их Хурлын гишүүд маань хуулийн төслөө өргөн барьчихаад уг асуудлаа хэлэлцэх болохоор алга болчихдог байдал үүссэн. Энэ бол нэг бус удаа болж байгаа. Тийм учраас үүнийг зохицуулах зорилгоор хууль санаачлагч тогтоосон хугацаанд Их Хурал дээр уг асуудлаа танилцуулахаас хүндэтгэн үзэхээс бусад шалтгаанаар татгалзсан тохиолдолд уг асуудлыг татаж авсанд тооцно гэсэн заалтыг дэгийн тухай хуульд оруулъя гэсэн нэг заалт байгаа.

Нөгөө нь гэвэл, манай Их Хурлын завсарлагааны асуудал байдаг. Завсарлага асуудал авахдаа уг асуудлыг шийдэхдээ хуулийн хугацаа заачихсан асуудал байвал завсарлага авахыг нь болиулах гэсэн ийм хоёр заалттай асуудлаар хуулийн төсөл өргөн барьсан байгаа. Энэ бол Их Хурлын дэгийг илүү боловсронгуй болгох, Их Хурлын үйл ажиллагааг хуулийн дагуу явуулах ийм бололцоо нөхцөлийг бүрдүүлэх юм. 

Хэлэлцэх шийдвэрлэж өгөхийг хүсье. Анхаарал тавьсанд баярлалаа.
А.Бакей: -Нямжавын Батбаяр гишүүнд баярлалаа. 
Хуулийн төсөлтэй холбогдуулж асуух асуулттай гишүүд нэрээ өгье.

-Сундуйн Батболд гишүүн.
С.Батболд:  -Дэгийн тухай хуулиар одоо Улсын Их Хурлын бүрэн эрхийн хугацаа дуусахад 4, 5 сар л үлдэж байна. Би бол баримталдаг зарчим бол дэгийн тухай хуулийг байн, байн нэг, хоёр гишүүний саналаар ч юмуу нэг зүйл тохиолдонгуут дэгийг өөрчлөх тухай асуудал байж болохгүй юм гэж үздэг юм. Ерөнхийдөө бол тухайн чуулганы бүрэн эрхийн хугацаанд дэг бол тогтвортой үйлчилдэг байх ёстой юм гэж үздэг хүний нэг. Асуудал бол дэгтэй холбоотой асуудал дээр янз бүрийн хүчин зүйлээс ургаж гардаг л даа. Тэр гарсан асуудал болгоныг, дэг болохгүй байгаа юм байна гэсэн байдлаар хялбаршуулан шийдэх гэж оролдох нь буруу зүйл гэж үзэж байгаа юм. Харин бид нар нэгэнт баталсан хуулиар оногдсон дэгээ барьж явах нь зүйтэй гэсэн ийм байр суурьтай байгаа юм.

Хоёрдугаарт, гишүүн ямар нэгэн шалтгаанаар, энэ чинь бид нар улс төрийн үйл явц л өрнөж байгаа шүү дээ, чуулганы хуралдаан дээр бол. Тэгээд бүх юмыг нь ямар ч барих, гарах гарцгүй болгоод, хайрцаглаад тэгээд зөвхөн олонход зориулсан, олонх өөрийнхөө хүсэл зоригийг нэмэгдүүлэхэд чиглэгдэн зориулсан ямар нэгэн юмгүй л болоод байна. Бид нар олон жилийн хугацаанд ингээд явж байгаад завсарлагааны хугацааг больсон. Хугацаагүй байсныг 5 хоног болгосон. Хэдийгээр ингээд энэ асуудлыг цэгцлээд байгаа юм шиг харагдаж байгаа боловч нөгөө талдаа парламентын ардчилал, Улсын Их Хурлын гишүүний үг хэлэх, эсэргүүцлээ илэрхийлэх энэ хэлбэр, журмуудыг хэтэрхий хялбарчлаад хаагаад боогоод байгаа байдал ажиглагдаад байгаа юм.

Тэгээд би энэ удаа саяын Засгийн газрыг огцруулах асуудал дээр гишүүд хагас өдрийн турш чуулганд орж ирэхгүй хойшилсонтой, тэр нь тодорхойгүй шалтгаан биш, бүлгийн хурлуудтай байсан шүү дээ. Тэрнийх нь дараа шууд нэг гишүүн барьж шүүрээд үүнийг ингэж өөрчлөх ёстой гэсэн байдлаар дэгийн асуудалд хандаж байгааг би боломжгүй зүйл гэж үзэж байна, Батбаяр гишүүн ээ. Та яахав, асуудалд түргэн шуурхай хандаж байж болно. Гэхдээ би бол Монголын парламентын ардчилал, Үндсэн хуулиар олгогдсон Улсын Их Хурлын гишүүний бүрэн эрхийг ингэж хэтэрхий хааж боосоор байгаад сүүлдээ зүгээр л цөөнх гэдэг бол нэрийн төдий ийм парламент байж болохгүй шүү дээ. 

Парламентын тэр доторх олонх, цөөнхийн шийдвэр гаргахад оролцож байгаа тэр харьцаа юмыг бас дэгийн хуулиар наана, цаанатай зохицуулж өгөх хэрэгтэй шүү дээ. Энэ дээр манай Төрийн байгуулалтын байнгын хороо онцгой анхаарах хэрэгтэй. Өнөөдөр энэ хуулийг хоёрхон хүний ирцтэй хэлэлцэж байгааг эсэргүүцэж байна. Хэрвээ хэлэлцээд явна гэвэл Лүндээжанцан гишүүн бид хоёр картаа сугалаад энэ хуулийн хэлэлцүүлэгт орохгүй гэсэн ийм байр суурьтай байгаа юм.
А.Бакей:  -Батбаяр гишүүн хариулъя.
Н.Батбаяр:  -Батболд гишүүний асуултад хариулъя. Монгол Улсын Үндсэн хуульд бол Улсын Их Хурал асуудал шийдэхдээ олонхын саналаар шийдвэрлэнэ гэсэн Үндсэн хуулийн заалттай, нэг талдаа.

Нөгөө талдаа гэвэл Монгол Улсад Үндсэн хуулийн дагуу Монгол Улсын Улсын Их Хурлын гишүүн, Засгийн газар, Ерөнхийлөгч, хууль санаачлах эрхтэй гэсэн заалттай. Тэрний дагуу хуулийг санаачилж оруулж ирж байгаа гэж. Ер нь бусад орны асуудлыг хараад үзэхэд дэгийнхээ хуулиар бүх юмыг сайн зохицуулдаг юм байна л даа. Тэгэхээр өөрөөр хэлбэл, манай Монгол Улс бичмэл хуультай улс. Мэдээж, амьдралын бүх юмыг цэгцлэх бололцоог урьдчилж харах нь хүнд хэцүү. Тэгээд харвал амьдрал дээр тохиолдож байгаа зохицуулах шаардлагатай асуудал гарвал тухай, тухайн үед нь аваад зохицуулаад явдаг бол дэлхийн улс орны жишиг жаяг юм билээ.

Энэ асуудлаар би өнөөдөр ч анх удаа ингэж байгаа юм биш, урьд өмнө нэлээн олон асуудал дээр ингэж хандаж ирсэн. Цаашдаа ч ингэх шаардлагатай болов уу гэж үзэж байгаа юм. Тэгэхгүй бол хуулийн зохицуулалтгүй асуудал үүссэнээс болоод одоо Их Хурлын чуулганы хуралдаан Их Хурлын үйл ажиллагаа тасалдах тийм байдал руу орж болохгүй байхгүй юу. Энэ утгаар нь гэж байгаа юм. Зүгээр, уг асуудлыг дэмжиж батлах уу, үгүй юу гэдэг асуудал бол мэдээж хэрэг гишүүдийн бүрэн эрхийн асуудал. Намын бүлгүүд хэлэлцэх асуудлаа.

Ер нь та бүгд мэдэж байгаа. Их Хурал дээр аливаа асуудал тал талаасаа яригдаад олон талаас нь шүүж хэлэлцээд буруу, зөвийг нь тунгаагаад тэгээд Үндсэн хуульд заасны дагуу олонхоороо шийдэгдээд явах ёстой. Тэр горимоо л бариад явж байх ёстой. Тэгж хийхдээ мэдээж хэрэг, ардчилал гэдэг анархизм руу орохгүйн тулд аливаа асуудал нь хуулийн бүрэн зохицуулалттай байх ёстой. Тэр утгаараа гэвэл өнөөдөр цаашдаа өнгөрсөн 4 дэх өдөр болсон үйл явдлыг дахин давтахгүйн тулд үүнийг санаачилсан юм. Ер нь алдаа гаргадаггүй хүн гэж байдаггүй, гагцхүү алдаагаа давтахгүй байхад л асуудал байдаг гэдэг. Тиймээс Их Хурал бол хууль тогтоох байгууллага. Тэр утгаараа хуулийн цоорхой байгаа бол тэр цоорхойгоо нөхөөд явах ёстой гэсэн үүднээс энэ асуудлыг өргөн барьсан юм. Баярлалаа.
А.Бакей:  -Тодруулах уу?
С.Батболд:  -Энэ асуудлыг бид ирцтэй хэлэлцэх ёстой гэж бодож байна. Ийм ирцээр яаж.
Н.Батбаяр:  -Хойшлуулъя гэж байгаа юмуу?
С.Батболд: -Тийм.
А.Бакей:  -Хойшлуулах горимын санал уу? Тэгвэл микрофон дээр Сундуйн Батболд гишүүн горимын саналаа хэлчихье.

С.Батболд:  -Яахав, дэгээр юм зохицуулах нь байж болно. Гэхдээ би тийм байр суурьтай байгаа учраас үүнийг Байнгын хорооны дараагийн хуралдаанаар нэлээн ирцтэй, гишүүдийн санал, бодлыг авч ярьсан нь дээр. Хэн нэг нь нэг өдөр олонх болно, цөөнх болно, ямар нэгэн асуудал тулгарна. Тийм учраас би энэ асуудлыг хойшлуулж өгөөч ээ гэж хүсэж, горимын санал гаргаж байна.


А.Бакей:  -Сундуйн Батболд гишүүний гаргасан саналын дагуу Монгол Улсын Их Хурлын тухай хуульд өөрчлөлт оруулах тухай хуулийн төсөл буюу чуулганы хуралдааны дэгийн тухай хуульд нэмэлт оруулах тухай хуулийн төслийг дараагийн 7 хоногийн хуралдаан хүртэл хойшлуулъя гэсэн горимын саналыг дэмжье гэдгээр санал хураалт явуулъя.


10-10, 100 хувь энэ саналыг дэмжлээ.


Ингээд эрхэм гишүүдэд баярлалаа. Төрийн байгуулалтын байнгын хорооны хуралдаан өндөрлөлөө.


Бичлэг буулгасан:


ПРОТОКОЛЫН АЛБАНЫ ШИНЖЭЭЧ
Б.БАТГЭРЭЛ

